
ئیدریسعهلی

لە درێژە كتێبە چاپكراوەكانی )رەخنەی چاودێر(دا و لە ماوی پێشوودا، رۆمانی )سەحرای تەتەران(ی 
نووسەری ئیتاڵی )دینۆ بوتزاتی( چاپ و بڵاوكرایەوە. ئەم رۆمانە لەلایەن )د. موحسین ئەحمەد عومه ر(
ەوە لە فەڕەنسییەوە وەرگێڕدراوەتە سەر زمانی كوردی، دەتوانین ئاماژە بەوە بدەین، دكتۆر موحسین 
زمانێكەوە  لە  ئەدەبی  تێكستی  گواستنەوەی  و  ئەدەبی  كاری  بەرپرسیارێتیی  بە  رووی هەستكردن  لە 
بۆ زمانێكی دیكە، رێزی لە خوێنەر گرتووە، بەوەی جگە لەوەی یەكێك لە رۆمانە جوانەكانی دنیای 

سەحرای تەتەران 
لە ناساندنێكی كورتدا

كوردی،  كتێبخانەی  و  خوێنەر  بۆ  هەڵبژاردووە 
خۆی  كوردییەكەشەوە  زمانە  رووی  لە  هاوكات 
كورد  خوێنەری  ئەوەی  بەبێ   كە  کردووه   ماندوو 
تووشی مەلەل و هەناسە سواری بكات، بە جوانی 
رستە و خەیاڵ و فەنتازیا و كەشی ئیستاتیكای ناو 
رۆمانەكە و كۆی رووداوەكانی بۆ گواستوینەتەوە. 
دیارە وه رگێڕ بۆ خۆی كەسێكه   ئاگاییەكی باشی 
بەتایبەت  جیهانی  ئەدەبی  رەوتی  لەسەر  هەیە 
شارەزایە،  تێیدا  كە  فەڕەنسییەوە،  زمانی  بەهۆی 
دكتۆر موحسن پێشتر لەگەڵ ئەم رۆمانەدا ژیاوە و 
بە عیشقەوە دەستی داوەتە وەرگێڕانی و ئەو سیحر 
و چێژە زۆرەی پێ بەخشیوین كە خودی رۆمانەكە 

هەڵیگرتووە. 
جۆرە  لەو  درۆگۆ(  )جیۆفانی  رۆمانەكە  پاڵەوانی 
هەمیشە  كە  رۆمانەكانە،  ناو  كەسایەتییانەی 
دەمێنێتەوە،  یادەوەریماندا  لە  و  دەژی  لەگەڵماندا 
بەردەوام  وردەكاری  و رووداوەكانی ژیانی دەهێنینەوە 
بەرچاوی خۆمان، كە لە میانەی رۆمانەكەوە پێیان 
كارێكی  بتوانرێت  ئەستەمە  ئەگەرچی  ئاشنابووین، 
ئەدەبی و شاكارێكی جیهانیی وەك ئەم رۆمانە كورت 
بكرێتەوە و بە خوێنەری بناسێنرێت، بەڵام چ حەز و 
ئارەزووی زۆری خۆم بۆ ئەو تێكستانەی سەرسامی 
و چێژم لەلا جێدەهێڵن، چ لەو رەهەندەشەوە كە 
خوێنەر هانبدرێت بۆ ئەوەی لە جوانی و سیحری 
ئەم  خاكییانە  هەروا  نەبێت،  بێبەش  تێكستەكە 

چەند وشەیەی لەسەر بنووسم. 
رۆمانەكە بە دەرچوونی جیۆفانی درۆگۆ لە كۆلیژی 
رۆژێك  سەرلەبەیانیی  پێدەكات،  دەست  سەربازی 
شارەكەی بەجێدەهێڵێت  و دەچێتە قەڵای باستیانی 
بوو  دەمێك  ئەو  سنوور،  سەر  دەكەوێتە  كە 
چاوەڕوانی ئەو رۆژە بوو، كە تیایدا لە دوای چەند 

دژوار،  وشك  و  ئەكادیمیی   خوێندنی  لە  ساڵێك 
ژیانی پراكتیكیی سەربازی دەست پێبكات. رێگه ی 
لە  دەبێت،  درێژ  و  دوور  زۆر  قەڵا  بۆ  چوونەكەی 
دۆڵێكدا تووشی پیاوێك دەبێت، پرسیاری قەڵاكەی 
لێ دەكات، جوتیارەكەش وەڵامی دەداتەوە كە هیچ 
پشتی  بەسەر  جیۆفانی  نییە،  ناوە  لەو  قەڵایەك 
ئەسپەكەیەوە بەردەوام دەبێت لەسەر رێگه كەی تا 
تووشی كاپتن )ئۆیرتز( دەبێت و ئیدی لەگەڵ خۆی 
دەیبات بۆ  قەڵاكە، وەك لە رۆمانەكه دا هاتووە قەڵاكە 
كۆمەڵێك  ناوەڕاستی  لە  سنوور،  سەر  دەكەوێتە 
لە  درۆگۆ  چۆڵەوانییە،  زۆر  شوێنێكی  و  چیادایە 
سەرەتادا دەكەوێتە دڵدانەوەی خۆی بەوەی گوایە 
زۆر لەو شوێنە نامێنێتەوە، كاپتنەكەش پێی دەڵێت 
بە  بكات  دەست  مانگ  چوار  دوای  دەتوانێت  كە 

هەوڵی گواستنەوە لە قەڵاكە بۆ شوێنێكی تر.
دوای دوو ساڵ مانەوەی لەو قەڵایەدا، شەوێك كە 
سەركردایەتیی پاسەوانی بەشی پێشەوەی قەڵاكە 
لەتاریكاییەكەدا  شتێك  دەكات  هەست  و  دەكات 
دەجووڵێتەوە، حاڵەتێكی كاردانەوەیی لەلا دروست 
دەركەوتنی  نیشانەكانی  دواجار  چونكە  دەبێت، 
دەستپێدەكات،  دووژمن  وەك  )تەتەریەكان( 
بەڵكو  دەرناكەوێت،  دووژمنێك  چ  لەوێوە  بەڵام 
بەتەنها  ئەسپەكەش  ئەسپێكە،  دەبینرێت 
شتانەی  ئەو  بەڵام  نەدەگەیاند،  ئەوتۆی  شتێكی 
رێخۆشكەر  وەك  بوون  ئەسپەوە  ئەو  پشتی  لە 
دەلالاتی  و  ئاماژە  و  دیكە  شتی  بۆ  دەبینران 
دەركەوتنی  دوای  لەخۆگرتبوو،  دیكەیان 
ئەسپەكە چەند رووناكییەك لە قووڵایی بیابانەكە 
ناو  سەربازەكانی  روانگەی  لە  كە  دەردەكەون، 
و  تەتارن  سوپاكانی  سەرەتای  ئەوانە  قەڵاوە 
خەریكن رێگه یەك لە ناوجەرگەی بیاباندا دروست 

دەكەن، هەر ئەوەی دەمێك ساڵە چاوەڕوانی دەكەن 
لەناو  هەڵچوون  حاڵەتێكی  دوژمن،  هاتنی  واتە 
پیاوانی قەڵاكە و سەربازەكاندا دروست دەبێت، لە 
راستیدا چاودێریكردنی سەحراكە بەردەوام دەبێتە 
بەشێك لە كاری سەربازو ئەفسەرەكانی ناو قەڵا، 
چەند  دوای  رۆژان  و  لە  رۆژێك  تێدەپەڕێت،  كات 
ساڵێك جیۆفانی مۆڵەتێك وەردەگرێت  و دەچێتەوە 
بۆ شار، كاتێك دەگاتە ماڵەوە دەبینێت دەرگاكە 
كە  هەڵدەمژێت،  كۆنانە  بۆنە  ئەو  كراوەتەوە، 
بەرلوتیدا  منداڵیدا  لە  چۆن  وەك  پێیان  ئاشنایە 
دەهاتن، هەست بە ئاسوودەیی دەكات لە ماڵەوە، 
سوپاسی  هاواردەكات  و  دەیبینێت  دایكی  كاتێك 
خوا دەكات.. »هێشتا وەك خۆت ماویت«.. دوای 
مانەوەی لە ماڵەوە بۆ ماوەیەكی كەم هەستدەكات 
ترسێكی  بە  دەگۆڕێت  نامێنێت  و  بەختەوەرییەكە 
گەورە لە دەروونیدا، ماڵەكە بە چۆڵی دێتە بەرچاوی 
لە  دەكات  كتوپڕ  گۆڕانێكی  تەنیایی  بە  هەست  و 
خۆیدا، بە بەراورد لەگەڵ سەردەمانێكی زووتر كە 
بۆ  براكانی گەشتیكردووە  لە  یەكێك  ژیاوە،  لەوێ  
لە گەشتێكدایە  تریشیان  یەكێكی  دەرەوەی وڵات، 
لادێیە،  لە  بۆ كوێ.. سێیەمیشیان  نازانێت  كەس 
ئەویش  تەنانەت  ماڵەوەیە،  لە  دایكی  تەنها  ئیدی 
بۆ  دەرەوە  بچێتە  دەبێت  كەم  ماوەیەكی  دوای 
ئەنجامدانی ئەركەكانی كڵێسا. ژوورەكەی وەك خۆی 
ماوە، هیچ كتێبێكی لە شوێنی خۆی نەجوڵێنراوە، 
بەڵام هەستدەكات وەك ئەوەی كتێبەكانی موڵكی 
دەزانێت  نامۆ  بە  خۆی  و  بن  دیكە  كەسێكی 
گوێ  دادەنیشێت،  قەنەفەكە  لەسەر  بەرامبەریان، 
بۆ ژاوەژاوی ئۆتۆمبیلەكان رادەگرێت و هەستدەكات 
سوورە  دایكی  نییە.  پێی  پێویستی  كەسێك  هیچ 
لەسەر ئەوەی كە بچێتە لای ژەنەراڵ تا بیگوازێتەوە 

نەچێتەوە،  لەیاد  ئەوەی  بۆ  دیكە  جێگه یەكی  بۆ 
لای ژەنەراڵ كۆمەڵێك هەواڵی كتوپڕ دەبیستێت، 
لە  هێزەی  ئەو  بڕیاردراوە  نەبووە،  ئاگاداریان  كە 
قەڵاكەیە كەم بكرێتەوە، بۆیە بە فیعلی ژمارەیەك لە 
هاوڕێكانی قەڵاكەی گوازراوەتەوە بۆ جێگەی دیكە، 
بەڵام مەرجی گواستنەوەكە ئەوەیە هەر یەكێكیان 
داوایەكی گواستنەوەی پێشكەش كردبێت، جیۆفانی 
دەڵێت كە ئەو وای زانیوە بەسەربردنی چوار ساڵ لەو 
جێگه یە بەسە بۆ ئەوەی بگوازرێتەوە، ژەنەراڵەكە 
بە بێزارییەوە دەڵێت ئەوە لە حاڵەتە ئاساییەكاندا 
قسەیەكی راستە، بەڵام لەگەڵ كەمكردنەوەی هێزی 
دەبێتە  نووسراو  داواكارییەكی  بوونی  قەڵاكە  ناو 

مەرج. 
ناچار   و  لەدەست دەچێت  دەرفەتەش  ئەو  كەواتە 
ئەو  دەبینێت  قەڵاكە،  بۆ  دەگەڕێتەوە  جیۆڤانی 
برادەرانەی فەرمانی گواستنەوەیان دەرچووە خۆیان 
بۆ رۆشتن ئامادەدەكەن، بەڵام ئەو دەمێنێتەوە و 
دەگەڕێتەوە بۆ ئاوێتەبوون لەگەڵ ژیانی قەڵاكەدا، 
خێرا  زۆر  بێدەنگەكان  چركە  تێدەپەڕێت،  كات 
بەسەر ژیاندا زاڵدەبن، راوەستان نییە تەنانەت بۆ 
هاوكات  دواوە،  بۆ  نییە  ئاوڕدانەوە  چركەیەكیش، 
سەربازەكاندا  چاوی  و  خەیاڵ  لە  تەتارەكانیش 
چاوی  لە  تەنانەت  دەبوونەوە،  نزیكتر  دەهات  تا 
جوانی  بە  ئەسپەكانیان  كەرەستەو  ئەوانەوە 
كە  خاڵەی  بەو  گەیشتنیان  هەروەك  دەبینران، 
هێرش  بۆ  خۆئامادەكردن  بە  دەستدەكەن  لێوەی 
خایاند،  تەواوی  ساڵی  ئەوە سی  دەویست.  كاتی 
كاتێكیش گەیشتە ئەو چركەیەی كە جیۆفانی سی 
ساڵی تەواو چاوەڕوانی كردووە، نەخۆش دەكەوێت، 
ژوورەكەی  بۆ  هەڵیدەگرن  نابەدڵی  بە  زۆرو  بە 
خۆی لە شوێنێكی قووڵی قەڵاكەدا، دواجار لەسەر 

کتێب

دەبڕێتە  چاو  و  دادەنیشێت   گەورە  قەنەفەیەكی 
لەكاتی  دەكاتەوە  شار  دیمەنی  لە  بیر  شەو، 
گەورەكچان  و  لاو  درێژی  ریزی  خۆرهەڵاتندا.. 
دەنگی  دەكەن،  پیاسە  رووبارەكەدا  رۆخی  لە  كە 
فیكەی  بەرزدەبێتەوە،  پەنجەرەكانەوە  لە  پیانۆ 
هەروا  درۆگۆ  دێت،  دوورەوە  لە  كە  شەمەندەفەر 
دوژمن  ئۆردوگاكانی  ئاگری  و  خەیاڵاتدا  لەناو 
دەهێنێتە بەرچاوی خۆی لە پێدەشتەكاندا. لەگەڵ 
لە  مەرگیش  قەڵاكە  لە  تەتارەكان  نزیكبوونەوەی 
تێپەڕینی  هەستدەكات  دەبێتەوە،  نزیك  جیۆفانی 
لەو  تێكشكاو،  مەتەڵێكی  وەك  راوەستاوە  كات 
ماوەیەی دواییدا گێژاوەكە توندتر دەبێت  و لەناكاو 
دەرەوە  سەیرێكی  پەنجەرەكەوە  لە  هیچ.  بە  بوو 
دواهەمین  كورتی  زۆر  سەیركردنێكی  دەكات، 
ئەستێرەی، ئیدی لە قووڵایی تاریكی رۆدەچێت  و 
زەردەخەنەیەك لە روخساریدا دەمێنێتەوە، لەگەڵ 
هەموو ئەمانەشدا خوێنەر دواجار تێدەگات كە لەو 

سەحرایەوە چ دووژمنێك نایەن و بوونیان نییە.
خۆی  بۆ  تەتەران(  )سەحرای  رۆمانی  راستیدا  لە 
رۆمانێكی فرە رەهەند و فرە تێمایە، بە رووكەش 
رۆمانەكە  تێمای  تاكە  كە  دەبینێ   وای  خوێنەر 
بریتییە لە نیشاندانی فەزا و كەشی سەربازی، بەو 
)درۆگۆ(  رۆمانەكە  پاڵەوانی  سەرەتاوە  لە  پێیەی 
دەبینین لە خۆ ئامادەكردندایە بۆ رۆیشتنه  قەڵای 
تازە  ئەوەی وەك سەربازێك كە  بۆ  )باستیانی(  
لەو  ئیدی  و  بێت  كۆلێژ دەرچووە، دەستبەكار  لە 
رێگەیەوە كەشی ناو دنیای سەربازی و شەڕمان بۆ 
ئاشكرا بكات، راستە ئەمە هێڵی سەرەكی و فۆڕم 
و دنیای دەرەوەی رۆمانەكەیە، بەڵام لە ناوەڕۆكدا 
وریا  خوێنەری  كە  هەن،  دیكە  هێڵی  كۆمەڵێك 
لەسەریان دەوەستێت و لە خوێندنەوەدا دركیان پێ 

دەكات، یەكێك لەوانە بریتییە لەو قەلەقییەی كە 
بە رووخسار و لە دڵی دانە دانەی كارەكتەرەكانەوە 
سایكۆلۆژییەكانی  حاڵەتە  وێناكردنی  دیارە، 
كۆمەڵێك مرۆڤی دوور لە شار و ئاوەدانی، كە بۆ 
خۆشیان دەزانن ئیدی كۆمەڵگە ئەوانی وەك مرۆڤ  
لە بیرچووەتەوە، واتە ئەوان لەو شوێنەدا سەربازن 
شوێن  وەك  كە  دەكەن،  نیشتمان  لە  بەرگری  و 
تەنانەت خودی دەوڵەتیش  نییە،  بیری كەسدا  لە 
هیچ بەها و گرنگییەكی بۆ قەڵای باستیانی نییە، 
ئەمە لەو كاتەوە دەردەكەوێت كە درۆگۆ بە سواری 
ئەسپەكەیەوە پاش ئەوەی لە شار و ماڵی خۆیانەوە 
ئەو  دۆزینەوەی  بۆ  چیاكان،  بەرەو  ڕێ   دەكەوێتە 
رێگه دا  لە  كراوە،  رەوانە  بۆی  سەربازییەی  قەڵا 
كە  دەكات  جوتیار  پیاوێكی  لە  قەڵاكە  پرسیاری 
پیاوە  بەڵام  شاخانەیە،  و  دەشت  ئەو  شارەزای 
جوتیارەكە بە دڵنیایەوە پێی دەڵێت كە شارەزای 
هەموو ناوچەكەیە، بەڵام بەو ناوەوە هیچ قەڵایەك 
شك نابات، واتە ئەو شوێنەی درۆگۆ بۆی دەڕوات 
لە  كە  شوێنێكە  لێیە  دیكەی  سەربازی  سەدان  و 
بیری كەسدا نییە، یاخود قەڵایەكە تەنها لە وەهم 
و خەیاڵدانی ئەو كەسانەدایە كە تێیدا وەك سەرباز 

لێی نیشتەجێن.
وێنەی  و  دەكات  خەیاڵ  گەلێك  رێگه دا  لە  درۆگۆ 
بەڵام  درووستدەكات،  قەڵایە  ئەو  بۆ  و جۆر  جۆرا 
سەرەنجام كە دەچێتە ناو قەڵاوە دەبینێ  لە هیچ 
لە خەیاڵی خۆیدا  ناچێت كە ئەم  وێنانە  لەو  كام 

كێشابوونی.
قەڵای  پشت  دەكەوێتە  رێك  تەتەران  سەحرای 
كۆمەڵێك  قەڵاكەدا  چواردەوری  بە  باستیانەوە، 
دانراون  پاسەوانی  نوقتەی  واتە  سەربازی  )دژی( 
بە  كاكی  سەحرا  ئەو  چاودێریی  رۆژ  و  شەو  و 

كاكییەی تەتەران دەكەن، كە بڕیارە لێوەی دوژمن 
بۆ  چاوەڕوانی  بەگشتی  سەریان،  بكاتە  هێرش 
پێكهاتەی  بووتە  سەركەوتن  و  گەڕانەوە  و  شەڕ 
لە  هەموان  سەربازانە،  ئەو  دانەی  بە  دانە  ژیانی 
لە  سەختدان،  شەڕێكی  روودانی  چاوەڕوانیی 
بۆ  هەیە  گەڕانەوەیان  خەونی  هەموان  سەرەتادا 
دەڵێت،  پێمان  رۆمانەكە  بەڵام  كۆمەڵگە،  و  شار 
لە  شتەكان  هەموو  سەربازییەدا  كەشە  لەو  لەوێ  
و  ئەدا  سیستمەش  ئەم  و  سیستەمدایە  خزمەتی 
یەكەم  درۆگۆ  لەوەی  دەكات،  دیاری  ژیان  ئیقای 
شت كە لە دەستی دەچێت ئازادییە، مردنی ئەوە 
لەناو  درووستكرنەوەیەتی  و  ژیانەوە  و  تاك  وەك 
تەسكبوونەوەی  كۆمەڵدا،  بە  تازەی  سیستمێكی 
پنت،  یەك  تەنها  بۆ  بیركردنەوە  سنوورەكانی 
ئەویش چاودێریكردنی سەحرایە كە چاوەڕێدەكرێت 
بكەنە  هێرش  و  بێن  لێیەوە  دووژمن  لەشكری 
و  سەربازی  فەزای  ناو  لە  ژیانكردن  قەڵا،  سەر 
بێتام  دووبارەبوونەوەیەكی  لە  جگە  قەڵایەدا  ئەو 
مرۆڤ  ئایا  بەڵام  نییە،  دیكە  شتێكی  چ  بێمانا  و 
نییە،  گیاندارانە  جۆرە  لەو  خۆی  سرووشتی  بە 
بەناچاری  و  دەبێت  شوێن  پابەندی  زوویی  بە  كە 
رابردوو لەخۆیا دەكوژێت؟ ئایا درۆگۆش كە بوون  
بە ئەفسەری  یەكێك بووە لە خەونەكانی خۆی و 
هەوڵی بۆداوە، نابێت وەك یەكێك لەو سەدانەی ناو 
قەڵا بەتوندی وابەستەبوونی خۆی بە شوێن و بە 
خودی بڕیارە سەربازییەكانەوە بسەلمێنێت و شەڕی 
مانەوە و بەردەوامی بكات؟ ئەو تەنها یەكەم شەو 
بە چۆڕە چۆڕی ئەو ئاوەی لە دیواری ژوورەكەیەوە 
بێزار بوو، دواتر لەگەڵی راهات و ئاسایی  دەهات 
راهاتن و  بۆ  كار دەكات  وەریگرت، كەواتە درۆگۆ 
دووبارە  دەبێت  كە  سەدانەی  لەو  یەكێك  دەبێتە 

مانای  و  راهاتن  بۆ  بكەنەوە  خۆیان  پێناسەی 
قەڵایەدا  لەو  ببەخشن،  تازەیە  ژیانە  ئەو  بۆ  تازە 
دەبیستێ   فەرماندانە  و  سەرباز  ئەو   حیكایەتی 
كە ماوەیەكی زۆرە نەگەڕاونەتەوە ناو شار، لەوێ  
جۆرێ  ژیانكردن هەیە خۆیان درووستیان كردووە، 
درۆگۆش سەرباری هەوڵەكانی بۆ راكردن و دەرباز 
بوون لەو قەڵایە و گەڕانەوەی بۆ شار و دۆزینەوەی 
فرت و فێڵ بۆ ئەوەی بیگوازنەوە بۆ یەكەیەكی تر 
و پاش گەڕانەوەشی بۆ شار، ئیدی هەست دەكات 
ئاوەدانی و  لەناو  ناتوانێت لە شاردا بژی و لەوێ  
كۆمەڵگەدا خۆی بە نامۆ دەزانێت، بۆیە سەرەنجام 
لەناو  ژیانكردنەوە  بۆ  قەڵاكەوە  بۆ  دەگەڕێتەوە 

سیستمە سەربازیەكەدا.
دووپات  بۆ  ئەوەمان  شوێنێكەوە  لە  رۆمانە  ئەم 
دەكاتەوە كە رەگەزی بەشەری بە پێی پێكهاتەی 
دەروونی و فكری  خۆی و لەناو ئەو فەزا گشتییەی 
دووژمنێك  بوونی  بە  پێویستی  هەمیشە  تێیدایە، 
هەیە تا لەوێوە پێناسەی بوونی خۆی بكاتەوە و 
بكات،  قارەمانێتی  و  خۆی  زیندوێتیی  بە  هەست 
مرۆڤ بۆ ئەوەی سەرقاڵی خۆی نەبێت پێویستی 
چاوی  ئەوەندە  ئیدی  هەیە،  دیكە  یەكێكی  بە 
سەر  دەیپەرژێتە  كەمتر  دەبێت  دووژمن  لەسەر 
خۆی، ئەوەتا لەشكرێك لە مرۆڤ لەو قەڵا دێرینەدا 
بەردەوام چاویان لە سەحرای تەتەرانە و چاوەڕێی 
ساتە  ئەو  چاوەڕوانی  دەكەن،  دووژمن  هاتنی 
شەڕ  پاڵەوانی  و  هەڵدەگیرسێ   شەڕ  كە  دەكەن 
دەردەكەوێت، لە راستیدا خەونی بوون بە پاڵەوان 
سیفەت  لە  یەكێكە  دیسان  دەركردن،  ناوبانگ  و 
رۆماننووسە  ئەم  كە  مرۆڤ،  تایبەتمەندییەكانی  و 
نیشاندانی  و  گێڕانەوە  ماوه ی  لە  جوانی  بە  زۆر 

رووداوەكان ئاشكرای كردووە.

کتێب


